
Enformaziuns y Comunicaziuns

Preparaziun al Bato: En sabeda ai 15 de messé dales 15:00 ales 17:00 vëgnel tigní  
te Ciasa dles Uniuns a Colfosch la Preparaziun al Bato, por geniturs co á en viadú da 
bacé y toc/totes. Prenotaziuns al numer 0471/849372.

Festa dai mituns: La Schira Jonila Val Badia y le Sorvisc ai Jogn mët da jí en 
dedolönesc ai 11 de messé la Festa dai Mituns, te Chi Pinis a San Martin. Ales 10:00 
sarál la mëssa y dedô, cina ales 16:30, jüc y de vigne sort de ciantuns creatifs por 
pici y gragn. Al vën ince dé fora da mangé y da bëre. Por l’entrada él da paié 13,00€ 
a möt/möta (partezipaziun a düc i jüc + marëna). Düc é dër bel enviés da tó pert. Sce 
al ess da ester bor’ tomp, vën la festa desdita.

KVW Seniorenclub: En dedemesaledema ai 5 de messé pëiun ia ales 8:20 dal Cone 
demez con le Mareobus, por jí ete Niederdorf a ”kneippen. Al sará ince na guida co 
spliga y mostra ci che an mëss fá. Da se tó do él na peza da mans. Prenotaziuns pa 
Lidia Taibon al 339/7899107.

Zënter Families: Le Zënter Families Mareo lascia alessëi che le local dal ZFM 
romagnará slüt eniann d’isté, deache al vën fat laurs sön la plaza dles scores. Al 
gnará comuniché canche al é endô davert.

Tennis: L’Uniun Amatoriala Mareo Tennis lascia alessëi a düc i mituns co á enteres 
da fá le curs de tennis, che ai s’abina en lönesc ai 3 de messé ales 15:00 ete dal 
ciamp dal sport.

ASC Mareo: Le ASC Mareo chir alenadus por les scuadres dai mituns, plü avisa la 
U10, la U12 y la scuadra dai Juniores. Porsones enteressades pó se lascé adentëne 
pa Paul Pisching al nr. 347/5539149, co dará ince enformaziuns plü monüdes. Sce 
an ne ciafa nia alenadus, ne podarán nia scrí ete cöstes scuadres ai campionac.

Referat: En vëndres ai 7 de messé ales 20:00 él te scora mesana d’La Ila en referat 
sön i sorvisc y les competonzes dla Defenüda Zivica. Al baiará la defensuria zivica 
Gabriele Morandell y söa colaboradëssa Verena Crazzolara. Ëres spligará por ci che 
an pó se lascé daidé.

Avis: La defensuria zivica Gabriele Morandel o söa colaboradëssa Verena Crazzolara 
tin udiënza, en vëndres ai 14 de messé dales 14:30 ales 16:00, te Ciasa de Comun 
a San Martin. Enformaziuns ciafun al 0471/301155.

Dal Vagnele do San Mateo 10, 37-42
Te chël tomp á Gejú dit a sü discepui: Chël co ti ó plü bun al pere y ala oma 

co a me, n’é nia dën de me, y chël co ti ó plü bun al fi o ala fia, n’é nia dën de 
me. Y chël co ne tol nia söa crusc sön ël y ne mo vën nia do a me, n’é nia dën 
de me. Chël co ó davagné la vita, la pordará; chël endere co pordará la vita por 
mia gauja, la davagnará. Chël co ves tol sö os, chël tol sö me, y chël co tol sö 
me, tol sö chël co m’á mené. Chël co tol sö en profet, deach’al é en profet, gnará 
recompensé desco en profet, y chël co tol sö en iüst, deach’al é en iüst, gnará 
recompensé desco en iüst. Y chël co ti dá a önn de chisc pici, ince ma önn en 
goto d’ega frësca da bëre, deach’al é en discepul, - Amen, i ves diji: al ne pordará 
sogü nia so paiamont. Parora dal Signur. - Lalt a te, Gejú Crist!

Amen i ves diji: al ne pordará nia so paiamont

Te cösc vagnele dij Gejú parores tleres, ince 
sce ares n’é nia saorides da azeté. Ares ne ti dá 
nia a nosta fede la poscibilité da s’an scufiné. Al 
dij tler: Chi co m’ó bun, m’ó plü bun co a d’atri. 
Y sc’i roassun - Dio se straverdi - tla situaziun 
da messëi chirí fora danter nüsc amés y Gejú, 
dijel tler ci ch’i án da fá. La dezijiun é belo tuta, 
dij la fede. Dal ater vers él ciamó en ponsier 
te cöstes risses, co scinca confort. Gejú dij: te 
ciafaras paiamont por döt ci che te fejes te mio 
ennom y por chi che te toles sö te mio ennom. 
Al n’é nia por nia ci che te fejes. I ne sán nia 
ci paiamont che al dará, mo i sán che al sará 
gran. I n’án nia bria da ti fá i cunc a Chël Bel 
Dio, deache Ël sá enstës ci paiamont y tan de 
paiamont che al sará. Ci che nos sán endere, é 
che le paiamont gnará sogü. (Michael Becker)

Parores tleres y ries da azeté




